
Digestio astunak 

Otorduetarako ohitura egokiek asko laguntzen dute digestio arazotsuetan, baita lore esentziek ere 

Eusebio Gonzalez 

Digestio txar edo astunen izen teknikoa da dispepsia. Janondo gaizto edo betekada ere deitzen zaio. Abdomenean ondoeza eragin ohi du, eta maiz korrokadak, betekada sentsazioa eta goragalea. Dispepsia oso gutxitan izaten da osasun arazo serioa, beste sintomarik ez badu behintzat. Hala ere, ondoeza kroniko bihurtzen bada, pertsonaren eguneroko bizitza baldintzatzera irits daiteke. 

Arazoa nahiko arrunta da. Zenbat elikagai kontsumitzeak sor dezake, edo ardoa eta edari karbonatatuak hartzeak; gehiegi eta azkarregi jateak ere ez du mesede egiten. 

Zenbait lagunek nabaritzen dute bizigarritutako janariek, zuntz edo eta grasa askodun elikagaiek edo kafeina gehiegi hartzeak arazoa larritzen dutela. Dispepsiaren sintomak oker ditzakete ere antsietateak eta depresioak. 

Kausak honako hauek dira: gehiegi jatea; azkarregi, nahikoa murtxikatu gabe jatea, kafeina gehiegi jatea; grasadun elikagaiak jatea; alkohol gehiegi edatea; erretzea; elikagai bizigarrituak edo pikanteak jatea; trauma emozionalak edo urduritasuna; kolezistitis (behazunaren inflamazioa); gastritis kronikoa edo larria (urdailaren inflamazioa); pankreatitis kroniko edo larria (pankrearen inflamazioa); duodenoko ultzera; urdaileko ultzera, zenbait sendagai (antibiotikoak, aspirina, inflamazioaren aurkakoak...). 

Dispepsiarik ez izateko neurri hauek har daitezke: behar besteko denbora eskaini otorduei; elikagaiak ongi murtxikatu irentsi aurretik; gatazkak saihestu otorduetan; jaterako orduan giro lasaia sortzea, estresak eragindako janondo gaiztorik ez izateko; jatorduen ondoren ariketa fisikorik ez egitea. 

Medikuarenera, horrelakoetan: aipatutako sintomak egun batzuetan luzatzen badira; janondo gaiztoaren sintomak nabarmen aldatuz gero; bat-bateko abdomeneko min handiarekin; azalpenik gabe asko argaltzen hasitakoan; botaka egitean edo libratzean odola antzemanez gero; ikteriziarekin (kolore horia azal eta begietan); aurreko sintoma guztiei hauek ere gehitzen bazaizkie buruko mina, bizkarreko mina, izerdi asko, antsietatea... Medikuak egoera aztertu eta dianostikoa egiteko probak aginduko ditu. Horiek izan daitezke: odol analisia, endoskopia; heste meharreko transitoaren analisia; abdomenaren ekografia. 

Digestio sistema hauek osatzen dute: esofagoa, urdaila, heste meharra, heste lodia edo kolona, gibela, behazuna, pankrea eta ondestea. Digestio sistemak bihurtzen ditu energia elikagaietako hazkurri balioak eta behar ez diren elementuak bereizi eta desegin. 

Lore esentziak 

Lore terapiatik digestio astunak arrakastaz artatzeko, alde batetik, Orozco Doktorearen Patroi Transpertsonalean oinarritu behar gara, eta, beste alde batetik, zenbait lore sistema konbinatu; zehazki, nik Ian Whiteren sistema unizista australiarra gomendatzen dut. Bach doktorearen esentzietatik honako hauek azpimarratuko nituzke: txikoria (Cichorium intybus), sagarmina (Malus sylvestris), haritza (Quercus robur) eta zumea (Salix vitellina). 

Txikoria, digestio pisutsuarekin agertzen den kongestioarentzat; sagarmina aldiko buxadurarentzat; haritza digestio sistemaren gehiegizko kargaren sentsazioarentzat. Eta zumea kronikotasunerako. 

30 zentimetro kuboko flasko batean prestatu behar da formula eta lore terapeutak hobetsitako esentzia pertsonalekin osatu. Espero bezain ondo funtzionatuko ez balu, tratamenduaren gehitu dakioke abdomen eta urdailaren parean aplikatu beharreko oinarri homeopatikodun krema bat. Kontuan hartu beharko dira ere pertsonaren elikatzeko ohiturak, horien inguruko heziketa berri bat beharrezkoa balitz. 

Tratamenduaren beste osagarri gomendagarri bat lore esentzia australiarrak dira, bi batez ere: crowea (Crowea salign) eta papaiondoa (Carica papaya). Australiar esentzien konbinazioa oso eraginkorra da urdaileko arazoentzat, hala nola indigestioa, bihotzerrea... 

Kasu klinikoa 

Gizonezkoa, 47 urte. Estres eta antsietate handiarekin dator kontsultara. Medikuak dispepsia diagnostikatu zion orain lau urte eta tratamendu farmakologiko desberdinak jarraitu ditu ordutik, arrakastarekin neurri bateraino ez baitute gaixoaren egoera nahikoa hobetu. Medikuarenean izandako azken aldian, duela hiru hilabete, hark psikologo batengana joateko gomendatu zion, arazo fisikoek maila emozional eta mentalean eragin handia baitzuten, estresa eta antsietatea areagotuz. 

Antzeko arazoarekin bere lankide batek esperientzia ona izan zuen lore terapeuta batekin eta horrek animatu zuen kontsultara etortzera. Lehen formula batean batu ziren txikoria, sagarmina, haritza, sahatsa eta Himalayako baltsamina (Impatiens Glandulifera), baltsamina hori pazientzia faltarako joerarentzat. 

Oinarrizko ohitura eta neurri batzuk jarraitzeko ere agindu zitzaion: otorduetarako behar besteko denbora gordetzea; janaria ondo murtxikatzea eta otorduetan gatazka eta eztabaidak saihestea . 

Dispepsiak eragiten dizkion eragozpenak ez dira oso larriak, kontatzen du, baina maila emozionalean nabaritzen hasi da, gero eta sensibleago, suminkorrago eta irrikatsuago sentitzen da. Arazoa kroniko bihurtuko ote zaion beldur da, eta ez du horrelakorik nahi. 

Tratamenduarekin hamabost egun egin ondoren, kontsultara etorri eta zertxobait hobeto sentitzen dela dio, gutxienez hiruzpalau egunetan ez du minik izan otorduen ondoren, eta denbora zen halakorik gertatzen ez zitzaiola. Zalantzak ditu hobekuntza lore esentziari esker izan duen, orain otorduetarako ohitura hobeagoak baititu, horretarako denbora hartzen du, behar bezala murtxikatzen saiatzen da eta eztabaidak saihesten. Dena den, zalantzak izanda ere, argi dauka lore terapiarekin jarraituko duela, «badaezpada ere». 

Erdi txantxetan, erdi serio maiz entzun zaio esaten lore terapiarekin ari zela: «Ez dakit izango den terapia». Baina probatzen duenean, jende askok esaten du: «Ez dakit izango den tantengatik, baina jada bizkarrak ez dit egiten minik; edo ez nago urduri, edo ez dut digestio txarrik; edo ez nago horren deprimituta...». Bi astean behin kontsultara etortzen jarraitu zuen, eta, hiru hilabeteren buruan, sintoma ia guztiak ezabatuta zituen. Emaitzak bermatzeko, hiru hilabetero kontsultara etortzeko agindu zitzaion. 

